Райнур Сабиров - Әлки районынынң яшь терапевты

Хезмәт юлын башлаганда, коллективта аны үз итүче – аңлаучы, ярдәм кулы сузучылар булуы да бик мөһим


Халык аны бик тиз үз итте

Яшь белгечләрне кеше әле күпмедер вакыт белмәскә, ишетмәскә, күрмәскә дә мөмкин. Ә менә бу егетне эшли башлаган көненнән үз итте район халкы. Аның турындагы сүзләр, бер ай дигәндә, телдән-телгә күчте.

–     Ай, малай, менә ичмасам терапевт! Сүзе белән дә дәвалый, валлахи. Нәрсә әйтергә теләгәнеңне, кайсы җирең авыртканны да күз карашыңнан аңлый. Яңа укып бетергән кешегә каян килгән шуның кадәр осталык?! 40 еллык тәҗрибәсе бар диярсең, – дип тел шартлатты күпләр.

–    Китмәсә генә ярар иде, озак эшләрме икән? –дип шөбһәләнде кайберәүләр.

Әйе, Казан дәүләт медицина университетын тәмамлап, август аенда гына эшли башлаган яшь терапевт – Райнур Сабировны инде бүген күпләр белә. Район үзәк хастаханәсенә  килүчеләр, өеннән чыкканда ук, бисмилласы белән бергә: “Үзе булса гына ярар иде”,–дигән теләкләрен укый. 

Менә без дә үзен күреп сөйләшергә килдек. 

– Табиб булу турында кечкенәдән хыялландыгызмы?–дим, ыспай гына бу егеткә, беренче караштан ук сокланып.

– Юк, ныклы карарга 11 нче сыйныфта укыганда гына килдем. Шул вакытта гына үземнең кем буласым анык каршыма басты. Олыларча фикер йөртү, киләчәкне аермачык күзаллау иде бу. Һәм менә мин максатыма ирештем–август аеннан хезмәт юлым башланды, –дип сөйләп китте яшь белгеч.

 Райнур Радикович сүзләренә караганда, аның районга кайтачагы да алдан ук билгеле булган, чөнки ул максатчан юллама буенча белем алган. Бүгенгә туган ягында эшләвеннән канәгать егет. Яшь белгечләргә тиешле өстәмә түләүләрнең бирелүе, эш хакыннан  риза булуы турында да әйтеп үтте ул. 

